Қанат АТАМАНОВ
40 минутта 2 алтын медаль иеленді
Жуырда петропавлдық жеңілатлетші Татьяна Юрченко жеңіл атлетикадан өткен Азия ойындарының жеңімпазы атанған болатын.Біздің тілшіміз жерлес спортшыдан алдағы уақыттағы жоспарларын сұрап білді .

- Татьяна, байрақты додадағы жеңісіңізбен құттықтаймыз! Осы жарыс туралы сәл тоқталып өтсеңіз.
- Үстіміздегі жылдың ақпан айында Қазақстан қурамасының сапында Қытайдың Ханч жоу қаласында жеңіл атлетикадан өткен Азия чемпионатына қатысып, онда үздік нәтиже көрсеттім. Бәсі биік додада өзімнің жеке сынымда, яғни 800 метр қашықтыққа жүгіруде және 4x400 метрлік эстафетада топ жарып, екі алтынға қол жеткіздім. Бұл -мен үшін үлкен жетістік.
-  Жарыс барысында алтын жүлде өзіңіздікі екенін қай кезде түсіндіңіз?
- Үш күнге созылған жарыстың ақтық  жүгірісіне  дейін   мен   жеңіс туралы   еш   ойланбадым.   Бірақ "Үмітсіз шайтан" демекші, жүлдеден дәмелі болдым. Жарыс басталмас бұрын   қарсыластарымның   өнерін сырттай   бақылап,   рекордтарын қарадым, сөйтіп, менің де жүлдеге ілінуге  әлеуетімнің жететінін түсіндім. Алдын ала жүгірістерге қарап мен  қыздардың алға  шықпай,  тек қатармен бірге жүгіретіндерін байқадым.   Біле-білсек  бұл  сайыста  екі нұсқа бар. Бірінші нұсқа - барлығы бірінен аспай, бірінен қалыспай бір топ болып жүгіреді. Екінші нұсқа - бірден алды-артыңа қарамай мәреге бірінші жетудің қамына кірісу. Бұл екі нұсқаның да кем тұстары бар. Себебі, ерте  алға   шығып   кетсең,   демігіп, мәреге  жете  алмауың  мүмкін.. Ал топпен жүгірсең, мәре жақындағанда алға суырылып шығуың екіталай. Сондықтан біз бапкерім екеуміз екі нұсқаны да саралап, артыңа қарамай, жалғыз өзің жүгіру керек деген шешімге   келдік.   Артта   жүгіргілері келсе - жүгіре берсін. Ең бастысы, мен  нәтижеге  жүгірдім.  Ал  алтын жүлде иеленген кезде қатты қуанғаным соншалық, көзіме жас үйірілді. Дегенмен,  араға  аз  уақыт  салып, топтық эстафетаға қатыстым. Тіптен жөнді демалып,  толқуымды  басып үлгермедім  деуге   болады.   Сөйтіп, бар-жоғы   40   минуттың  ішінде   екі алтын медальге қол жеткіздім.
- Жарысқа дайындалу барысында қандай да бір қиындықтар болды ма?
- Әрине, онсыз болмайды. Кез келген жарысқа дайындалар кезде қобалжу  деген   болады.   Бапкерім Петр Литвиненконың және жерлестерімнің үмітін  ақтай  аламын  ба деген ой мазалады. Дегенмен, күнде жүгіру жолағына шығып, "жүзден жүйрік, мыңнан тұлпар" атану үшін барымды   салып   жаттыққан   едім. Ақыры, стадионда шелектеп төккен терім ақталып,  байрақты сайыста жеңімпаз атандым.
- Жеңіл атлетикаға қалай келгеніңіз туралы әңгімелеп берсеңіз?
- Жасыратын түгі де жоқ. Ақжар ауданының Ленинград ауылындағы мектепте   оқып   жүргенімде   болашақта спортшы боламын деген ой санама кірген емес. Ол кезде өзге сыныптастарым сияқты мен де дене шынықтыру   сабағында   волейбол, баскетбол ойнап, қашықтыққа жүгіріп жүрдім. Төзімділігім жақсы бол-ғандықтан болар, сыныптастарыма қарағанда   жеңіл   атлетика   маған қатты ұнады. Ал спорттағы алғашқы қадамым   7-сыныпта   оқып   жүргенімде облыстық жарысқа қатысу үшін мектепте нормативтер тапсырудан басталды. Онда мәре сызығын бірінші болып кесіп, облыстық кезеңге жолдаманы ұтып алған болатынмын. Ал кейін облыс орталығында оқушылар арасында өткен спартакиадада алға суырылып шығып, жеңістің бірінші сатысына көтерілдім. Аталмыш жеңіс менің өмірімді спортпен байланыстыруға септігін тигізген болар деп санаймын. Себебі, бұл сайысқа норматив тапсыру барысында ауданымызға жұмыс сапарымен келген өңіріміздің белгілі жаттықтырушысы, олимпиадалық резервтегі "Жеңіс" балалар мен жасөспірімдер спорт мектебінің жаттықтырушысы Петр Литвиненко-көзіне түскен едім. Бағыма қарай бойымдағы дарынды көрген болар, білікті бапкер мені жеңіл атлетикамен жаттығу үшін қалаға шақырды. Өңірімізге танымал бапкердің сөзін аяқ астына тастамай кейін облыс орталығындағы спортта дарынды балаларға мамандандырылған мектеп-интернатына оқуға түстім. Ал бүгінде М.Қозыбаев атын-дағы СҚМУ-дің студентімін, жеңіл атлетикадан Қазақстанның спорт шеберімін.
-   Қандай  спорттық жетістіктеріңізбен мақтана аласың?
-  Жеңіл атлетикамен әуестеніп жүргеніме   алты  жыл  толды.   Бұл жылдар ішінде өткізілген әрбір жарыстарға белсенді қатысып, бақ пен бабымды   сынаудан  жалықпадым. Себебі, байрақты сайыстарда мықты қарсыластармен сынға түскен уақытта ғана өзіңді шыңдай түсесің. Әрі спорттық шараларға қатысу арқылы дәрежемді өзге желаяқтармен салыстырып отырамын. 2011 жылы Қарағанды қаласында жеңіл атлетикадан өткен ҚР чемпионатында жүгіру эстафетасынан алғаш рет 3-ші орыннан көрініп, қола медальге ие болдым.  Одан соң ҚР үшінші Жастар ойындарына қатысып, Екатерина  Эктова,   Александр  Нижеборцев,   Светлана   Загороднева сияқты жерлес жеңілатлетшілермен бірге топ жарып, жеңіс тұғырының бірінші сатысына көтерілдім. Сондай-ақ, 2011 жылы Шымкенттеөткен ел   біріншілігінде   400   және   800 метрде жеңімпаз атандым.
2012 жылы Шри-Ланкадағы жасөспірімдердің Азия чемпионатына қатысып, 800 метрлікте жүгіруде үшінші және 4x400 метр эстафетасында бірінші болдым. 2013 жылы Шымкент қаласында жеңіл атлетикадан ел чемпионатында 800 метрде және 4x400 метр әйелдер эстафетасында күміс медаль иелендім. Сонымен қатар мен Қазанда өткен 2-ші Еуразиялық жасеспірімдер ойынының жеңімпазымын.
-  Қазіргі сәттегі мақсаттарыңыз қандай?
- Үстіміздегі жылдың қыркүйек айында  Оңтүстік Кореяда өтетін Азия ойындарына қатысып, жүлделі орындардан   көрінуді   жоспарлап отырмын.
-  Әңгімеңізге рақмет ! Алдағы байрақты додада жеңіс тілейміз!

